
17 DE OUTUBRO:  

DÍA INTERNACIONAL DE ACCIÓN POLA DESPATOLOXIZACIÓN TRANS 

Santiago de Compostela, 2026 

A reivindicación deste día nace da exixencia de que a diversidade de xénero non sexa máis con-

siderada unha enfermidade pois, durante anos, os prexuízos patriarcais do binarismo dominante 

(a transfobia) déronlles a estas persoas a consideración de enfermas mentais. Isto estigmatizaba 

terriblemente a súa existencia cotiá e abocábaas, en demasiadas ocasións, á exclusión social, á 

pobreza e ás verdadeiras enfermidades que acompañan esas situacións sobrevidas. 

As CCOO de Galicia unímonos a esta reivindicación que defende a igualdade de trato e o dereito 

das persoas trans galegas e do mundo a non ser discriminadas. O noso compromiso implica o 

fomento dun medio laboral que non engada desigualdades manifestas ou indirectas, pois defen-

demos a diversidade e unha vida sen violencias, loitando por erradicar de todos os espazos a 

dobre discriminación que moitas persoas trans sofren pola súa diversidade e polos prexuízos que 

aínda as etiquetan de «incongruentes de xénero», aínda que as súas loitas mundiais levaron as 

OMS en 2018 a excluír a transexualidade da súa lista de trastornos mentais.  

É incomprensible que, nunha sociedade que se autodenomina libre e democrática, as persoas 

trans aínda teñan que facer unha reivindicación constante para conseguiren dereitos, así como 

para que se eliminen as discriminacións que sofren.  

CCOO defende que todas as persoas trans accedan sen prexuízos ao traballo e o mante-
ñan, e poidan cambiar o nome nos documentos oficiais polo seu nome sentido. 

CCOO avoga polo acceso das persoas trans aos tratamentos hormonais e cirúrxicos  
(se é o seu desexo) na sanidade pública. 

CCOO denuncia as múltiples violencias que sofren as persoas trans: agresións, asasina-
tos... tamén suicidios provocados pola discriminación e a transfobia imperantes. 

CCOO advirte da especial situación de vulnerabilidade das  
persoas trans migrantes, ás quen se lles nega o dereito ao asilo. 

En definitiva, CCOO aposta arreo por unha sociedade inclusiva, libre e igualitaria, máis de-
mocrática, onde todas as persoas teñan cabida. 

Facémolo todos os días do ano desde o lugar que nos corresponde, apoiando e promovendo 

traballos libres de prexuízos, a través dunha negociación colectiva que incorpore medidas con-

cretas para que as persoas trans (e, en xeral, o colectivo LGTBIQA+) gocen de espazos seguros 

para ser. 

#OutubroTrans 

 


